
Europako hegazti espezieen ia erdiak arriskuan daude 

Nekazaritza intentsiboa kontinenteko 200 txori motaren egoeraren erantzulea dela ondorioztatu dute ikertzaileek 

erredakzioa 

Europan bizi, bertan kumeak egin edo garai zehatz batzuetan etortzen diren hegazti espezieen erdiak arriskuan daudela ondorioztatu dute adituek, astelehenean argitaraturiko ikerketa batean. Espeziotako batzuk desagertzeko zorian daude eta, oro har, Europako hegaztien %43k etorkizun iluna dute. 

Enarak, txolarreak eta hegaberak daude arriskuan, besteak beste. Klima aldaketa eta batez ere nekazaritza intentsiboa dira BirdLife International erakundearen txostenak deskribaturiko egoeraren erantzuleak. Naturaren defentsarako hainbat talderen arteko aliantza da erakundea. Astelehenean aurkeztu zuten Hegaztiak Europan txostena, Herbehereetan bioaniztasunaren inguruan egiten ari den konferentzia batean. Ikerketa egiteko, 52 herrialdetako hegaztien populazio datuak erabili dituzte. Duela 10 urte argitaratu zuten lehen txostena. Orain ikusi dutenez, 45 espezie orduan baino okerrago daude.Hainbat espeziek behera etengabe egitea, Europako natura eta ingurumenaren egoera txarraren seinale argia da», esan zuen Mike Rands BirdLife Internationaleko zuzendariak. 

Nekazaritza intentsiboa 

Lehen aldia da etxe-txolarrea, hegabera, enara eta arabazozo pikarta Europan kezka eragiten duten hegaztien zerrendan sartzen direna. Herbehereetan bilduriko adituek Europako nekazaritzan erabiltzen diren jokamoldeak jo dituzte hegazti galeraren arrazoitzat. Intsektizida gero eta gogorragoak erabiltzeak txori asko hil ditu, eta soroen arteko zuhaitz hesiak desagertu izanak bizitokirik gabe utzi ditu hegaztiak. Kezka handia agertu zuten adituek, nekazaritza eredu hori ekialdeko Europan ezartzen ari delako egun. 

Horretaz gain, klima aldaketak animalia espezie asko, hegaztiak tartean, galtzea eragingo duela nabarmendu zuten.Europako Batasunaren Hegaztien Inguruko Aginduaren 25. urteurrena ospatzeko egin zen Herbehereetako konferentzia. BirdLife Internationalen ikerketak Europako espezieen %7,9 mundu osoan kezka eragiten dutenen artean sailkatu ditu. Beste %35,5en egoera kezkagarria da Europan. Are larriagoa dirudi egoerak, jakinda Europako gobernuak eta kontserbazio erakundeak 20 urte daramatzatela hegaztiok babesteko politikak gauzatzen. Arrakasta batzuk izan dira politika horren eraginez, baina joera orokorrak etorkizun iluna iragartzen du.Europako hegaztien gainbehera mundu osoan gertatzen ari den joeraren atala da. Mundu osoko hegazti espezieen %10 desagertzeko arriskuan daude. Litekeena da ugaztunen laurdenak ere desagertzea datozen hamarkadotan. Landareen %30 ere arriskuan daude. Aurreikuspen apokaliptikoenen arabera, munduko espezieen laurdenak edo erdiak desager daitezke mende honetan. 

Europako hegaztiak 

galtzen 

ENARA ARRUNTA

 Udan 16 milioi enara bikote etortzen dira Europara. 1970. eta 1990. urteen artean behera egin zuen enaren populazioak. 1990eko hamarkadan apur bat gora egin arren, ez da oraindik 1970eko hamarkadaren aurretik zegoen kopurua lortu. 

BASOILARRA 

Europako iparraldean arrunta izan arren, gero eta bakanagoa gertatzen da hegoaldera egin ahala. 1970. eta 1990. urteen artean behera egin zuen, eta populazioaren %10 galdu du. Bi milioi eta erdi bikote daude kontinentean. 

ARABAZOZO PIKARTA

 Europako hainbat lekutan 1990. eta 2000. urteen artean gora egin arren, ekialdean, Errusian eta Turkian behera egin zuen. Oro har, populazioaren %10 galdu du, nahiz eta oraindik handia izan: 23 milioi bikote. 

ETXE-TXOLARREA 

Lehen ziurtaturiko espezietzat jotzen bazuten ere, galtzen ari dela ikusi da orain. %10 egin du behera Europan urte osoan bizi den espezie honek. Populazioa oraindik oso handia da: 63 milioi bikote inguru. 

HEGABERA 

Populazioa %30ean galdu da. Batez ere, Erresuma Batuan, Herbehereetan eta Errusian egin du behera. Galera larritzat jotzen dute adituek, Europan bizi baitira munduko hegaberen %75. 

MIRU GORRIA 

Iberiako penintsulan eta Europako zentro-mendebaldean ugaltzen da. Alemania, Frantzia eta Espainiako kolonia garrantzitsuetan %10 egin du behera. 


PITXARTXAR BURUBELTZA 

1970. eta 1990. urteen artean populazioa asko murriztu bazen ere, susperraldia du egun, Europako herrialde gehienetan (Errusia eta Espainiako daturik ez dago). Litekeena da susperraldiak galera orekatu izana. 

ZANGA 

Asko handitu da populazioa, eta 300.000 bikotera heldu da. Kontserbazio programen arrakastaren eredutzat dute. Europako ipar-mendebaldeko leku gutxitan ugaltzen zen lehen. Eremua zabaldu egin da orain.

BELATZ HANDIA 

Lehen espezie urritzat sailkaturik bazegoen ere, ziurtaturiko espezie da orain. populazioa, edonola ere, ez da handia: 25.000 bikote. Belatz handiak %10 egin du gora Europan. Ia leku guztietan handitu da populazioa. 

AMIAMOKO ZURIA 

Susperraldi txikia izan zuen espezieak 1990. eta 2000. urteen artean, ia Europa osoan. Edonola ere, oraindik ez da heldu 1970eko hamarkadaren aurretik zuen mailara. 180.000 bikote inguru daude Europan. 

ITSAS ARRANOA

 Munduan ia mehatxatutzat badute ere, Europan %50 handitu da populazioa, batez ere Alemanian eta Polonian. Edonola ere, gutxi dago oraindik: 6.600 bikote baino ez. Urritzat jo dute.
BELTXARGA OIHULARIA

 Batez ere Islandian eta Errusian ugaltzen da, baina negua Europako gune askotan igarotzen du. %50 egin du gora, baita Alemaniako eta Danimarkako talde handietan
